Отворено писмо до:

Електронските и пишаните медиуми во Република Македонија и
Претседателот на Република Македонија

Скопје, 24 јули 2008 година
РЕАКЦИЈА НА ГРАЃАНСКИОТ СЕКТОР ПО ПОВОД 

УСВОЈУВАЊЕТО НА ЗАКОНОТ ЗА ЛОБИРАЊЕ

Почитувани, 

Ви пишуваме за да ја изразиме нашата загриженост во врска со сериозните слабости на усвоениот Закон за лобирање како и за нетранспарентниот процес во кој истиот се донесе.

Прво, загрижува фактот што Владата на Република Македонија преку ноќ го повлече Законот од редовна постапка и истиот предложи да биде усвоен по итна постапка.  Сметаме дека не постојат основи за донесување на ваков Закон во итна постапка, бидејќи на никој начин Законот не влијае на „спречување и отстранување на поголеми нарушувања во стопанството или тоа го бараат интересите на безбедноста и одбраната на Републиката или е случај на поголеми природни непогоди, епидемии или други вонредни и неодложни потреби“.

Самиот факт што Владата преку ноќ ја смени постапката во која Законот беше донесен (од редовна постапка, во неколку фази, во итна постапка во која Законот беше усвоен само еден ден откако беше поднесен до Собранието) остава простор за сомнеж во намерите на Владата навистина да го направи процесот на донесување на Законите и другите прописи потранспарентен и на тој начин да „се отстранат сомневањата дека лобирањето се заснова на некои тајни активности и дека се врши зад затворени врати“.

Второ, усвоениот Закон за лобирање на никаков начин не придонесува за транспарентност во процесот на застапување, туку напротив, со своите одредби го заштитува односот меѓу нарачателот на лобирањето и лобистот.
 

Трето, усвоениот Закон за лобирање ги ограничува правата на граѓаните да комуницираат со државните органи во процесот на подготвување, донесување и спроведување на Закони и други прописи, карактеризирајќи ги овие активности како „лобирање“.  Здруженијата на граѓани исто така, нема да можат да учествуваат во овие процеси, освен доколку изрично не бидат поканети, додека сите активности на фондациите ќе се сметаат за лобирање.  На овој начин се врши удар врз граѓанското општество во Република Македонија.

Членот 16 од македонскиот Устав го гарантира правото граѓаните да поднесуваат претставки до државните органи и другите јавни служби и на нив да добиваат одговор. При тоа, никој не може да биде повикан на одговорност, ниту да трпи штетни последици за ставовите изнесени во претставките, освен ако со нив не сторил кривично дело. Меѓутоа, усвоениот Закон за лобирање сериозно ја попречува можноста македонските граѓани да го практикуваат ова значајно уставно право.
Истовремено, сакаме да укажеме дека вакви Закони компаративно постојат во англо-саксонските правни системи (Канада, САД, Обединетото кралство, Нов Зеланд) каде тенденцијата е повеќе да се регулира оној кој е „лобиран“ повеќе отколку оној кој лобира.  Дополнително, искуствата на европските земји укажуваат на фактот дека онаму каде постои законодавство и регистар за лобисти истиот служи за полесна комуникација на лобистите со органите како и за поголем увид во работата на лобистите од страна на целата јавност, а не само на нарачателот – какво што е решението во македонскиот закон.  

Иако, Владата на Република Македонија од страна на неколку домашни и меѓународни организации беше советувана за големите слабости кои се содржани во усвоениот Закон за лобирање, истите не беа инкорпорирани во текстот на законот и затоа истоиот не е конзистентен со меѓународните стандарди во оваа област.
 Усвоениот Закон за лобирање, за жал, значително заостанува зад овие стандарди, и всушност претставува чекор наназад во споредба со претходната состојба кога немавме Закон за лобирање. 
Кон ова писмо се приложени и посеопфатни анализи на законот како и компаративен преглед на регулирањето на лобирањето во Европа и развиените земји, кои во електронска верзија се достапни и на: www.soros.org.mk 
Бараме од Претседателот на Република Македонија да го искористи своето право и да не го потпише указот за прогласување на усвоениот Закон за лобирање. Истовремено, се надеваме дека Собранието ќе ги земе предвид нашите забелешки во повторното разгледување за потребата од донесување на овој Закон како и за квалитетот на одредбите содржани во постојниот закон.  

Доколку овие наши заложби се покажат неуспешни, ни останува само да се надеваме дека законот нема да се спроведува и дека ќе се повтори истата ситуација како во Австралија, земја која накратко имаше ваков закон, но бидејќи не се спроведуваше, го укина законот.

Со почит,

Фондацијата Институт отворено општество - Македонија 

Транспарентност Македонија

Центар за развој на медиуми
Форум

Хелсиншки комитет за човекови права

МОСТ
� Образложение на Законот за лобирање, страна 2.


� За подетални информации Видете во сеопфатнтата анализа на законот, во прилог на ова писмо.


� Вклучувајќи ги и препораките на ОЕЦД, OECD, LOBBYING: Model for Regulation, јуни 2007.

